
Greba egingo dute autobus
berdeetako langileek ostegunean

Ostiralean TSSTko langileek, LAB, CCOO eta UGTko ordezkariek enpresaren aurrean eginiko bilkuran.

TSST enpresako iazko hitzarme-
na abenduaren 31era arte zegoen
indarrean, beraz, urte hasieratik,
garraio urbanora dedikatzen den
TSST enpresako Zuzendaritza eta
langileen ordezkaritza osatzen
duten LABeko bi delegatuek eta
CCOO bakarrak bileretan aritu
dira enpresako hitzarmena berri-
tzekotan. Baina, ekaina amaitzen
ari dela eta oraindik hitzarmenik
ez dutela adostu, azaldu zuen
Andoni Loinazek, langileen
ordezkariak.

"Urte erdia negoziatzen aritu
eta gero, inongo adostasunera ez
iristeaz aparte, Zuzendaritzaren
aldetik mahai gainean langileen
eskubideak kaskartu eta lan bal-
dintzetan atzera egiteko proposa-

menak daude oraindik, hala
nola, urteko lanaldiaren goraka-
da, soldaten igoera KPIaren azpi-
tik...". Gauzak honela,
ordezkaritza honek langileekin
batzarra burutu ostean negozia-
ketetan parentesi bat egitea era-
baki du Zuzendaritzari
ondorengoa adierazteko: "langi-
leek egoera hau ez dugu onartu-
ko, negoziaketan akordioak
lortzeko borondatearekin aritu
behar da eta mobilizatzeko prest
gaude".

Hau guztia dela eta, TSST-ko
langileak ekainaren 26an, oste-
gunean, egun osoko greba egitea
erabaki dute, beti eta zuzendari-
tzak jarrera berdinarekin jarrai-
tzen baldin badu.•

Herritarren Partehartze Karpa
ipini zuten larunbat goizean,
11:00etatik 13:00ak bitar-
tean. Bertan "herritarrok gure
auzoetan ditugun kezka,
arazo, ekimen, aholkuen
berri ezagutu eta bilduko
ditugula azpimarratu nahi
dugu; gero udaletxera behar
duen moduan iritsi daitezen".
Karpara hurbiltzeko aukerarik
izan ez zutenek, Lasarte-
Oriako Herritarren Platafor-
mako kideekin 943 100 658
telefono zenbakian edo
pclohp@hotmail.com helbi-
dearen bitartez harremanetan
jartzeko aukera dute.•

Gipuzkoako
Txapelketan

Cia. del Tranvía Eléctrico de San Sebastián a Tolosa (TSST)
enpresako aurtengo hitzarmena oraindik sinatu gabe dago. Hau
dela eta, LAB, CCOO eta UGT sindikatuetako delegatuek
enpresaren aurrean, Kotxerasen, bilkura egin zuten ostiralean
eguerdiko 12:30ean eta bertan, ekainaren 26an, ostegunean,
autobus berdeetako langileek greba egingo dutela aurreratu zuten.

Jai giroa somatzen da
Lasarte-Oriako kaleetan.
San Pedroak badatoz,

baina hasteko gaur San Joan
bezpera ospatuko da aurreko
urteetan bezala. Batetik,
21.30etan,  Erketz Euskal
Dantza Eskolako kideek San
Joan zortzikoa dantzatuko
dute Udaletxe parean eta
ondoren Udalbatzarekin bate-
ra Andatza plazara abiatuko
dira herriko dantzariak, han,
sua piztu eta soka dantza tra-
dizionala dantzatzeko.

Gaueko 22.00ak inguruan
piztuko dute San Joan sua
Andatza plazan herriko beste
hainbat tokitan bezala eta
gero jai giroak zein herrita-
rren kalejirek jarraituko dute
suaren inguruan.

San Pedro jaiak asteburuan
hasi eta astearte gauera arte
luzatuko dira aurten. Lasarte-
Oria guztira zabalduko da jai
giroa eta leku ezberdinetan
burutuko dira ekitaldiak. Esate-
rako Okendon gazteentzako
berbena eta rock kontzertuak,
Andatza eta Islan egunez hau-
rrentzako jaialdiak eta gauez
helduentzako dantzaldiak,
edota Kultur Etxean hainbat
ikuskizun, besteak beste, fol-
klore jaialdia, bertso saioa, eta
musika-errebista ikuskaria.

Herrian banatutako giroa
Udaleko antolatzaileek adie-
razi dutenez, jai giroa Lasarte-
Oria guztira zabaldu nahi
izan dute, batetik ikuskizunak
toki ezberdinetan jarriz eta
kaleko ihardunak antolatuz.
Horregatik zenbait kalejira,
kale antzerki, eta kaleko
orkestra ere badira San Pedro-
etako egitarauan. Ikuskizunak
toki batean antolatu baino jai
giroa toki batetik bestera, ber-
tan den jendearengana, era-
matea izan da Udalaren
asmoa, Jesus Maria Zaballos
zinegotziak adierazi duenez. 

Horrela larunbatean ber-
tan, txupin jaurtiketaren ondo-

ren Trapu Zaharra antzerki
konpainiak "El Pisito" Kaleko
ikuskizuna eskainiko du, etxe-
bizitzaren arazoari buruzko
parodia. Egun berean arratsal-
deko 5.30etan abiatuko da La
Parrus Dixie Band Brigitarren
komentutik bere blues eta jazz
doinuekin Lasarte Oriako baz-
terrak girotzeko.

Igandean, arratsaldeko
8etan Les Pompiers, suhiltzai-
leen auto berezia ibiliko da
ikusleen gozamenerako
erdialdean zein Isla Plazan.
Gauean Ken Zazpiren kon-
tzertuaren ondoren Perfusion
burrunba eta animazio taldea
aterako da Okendotik gazteak
dabiltzan tokiak girotzeko:
Okendo ingurua, taberna zein
txosnak. Eta asteartean ere
izango da girorik kalean,
batetik arratsaldeko 6etan
hasi eta 9ak bitartean Oriako
Txaranga herriko kaleetan
barrena ibiliko baita, beste
egun batzuetan bezala. Bes-
talde, pirata abenturazaleen
ontzia helduko da 20.00etan
Lasarte-Oriara.

Gazteak Okendo inguruan
Okendon burutuko dira gaz-
teentzako ekitaldiak. Larunbat
gauean, 1etatik aurrera Disko
Festa izango da, igandean
Ken Zazpi taldearekin kon-
tzertua gaueko 11etan, astele-
henean Egan taldearekin
berbena eta astearte gauean
bigarren rock kontzertua 1.
Maketa Lehiaketako irabazle
den Errenderiko Boogie Van
eta Lasarte-Oriako saria jaso
duen Gaueko Itzalak taldeen
eskutik. Festa amaierako kon-
tzertu hau gauerdi ondoren
hasiko da.

Kultur Etxean ere bada
ikuskizunik:  larunbatean
20.00etan Folklore jaialdia,
Toledoko "Grupo de Coros y
Danzas El Romeral" dantza
talde eta "Voces Navarras"
nafar jotariekin. Larunbatean
19.00etan Biyak Bat koruaren

emanaldia eta 23.00etan ber-
tso saioa izango dira. Astele-
henean, Miguel Caiceoren
errebista musikala izango da
20:00etan Kultur Etxean 12
euroren truke.

Isla eta Andatza plazak
izango dira festetako beste
gune batzuk. Hemen egunez
haurren jaialdiak izango dira
eta gauez dantzaldiak. Isla
Plazan, larunbatean La Haba-
na orkestra eta astelehenean
Passarela. Andatza plazan
igandean Hollywood eta
asteartean Belissima.

Haurrentzako egitarau
Haurrentzat ekitaldi ugari dira
Okendo, Atsobakar, Isla eta
Andatza plazatan sakabanatu-
ta. Udalak jaiak direla eta
argitaratu duen esku orrian

aparte txikienentzat antolatu-
takoen zerrenda dago, hauek
hartu eta une oro nora joan
daitezkeen eskura izateko. 

Haurrek tailerrak izango
dituzte Okendon Makillajea
larunbat goizean eta zirko
eskola asteartean. Larunbat
arratsaldean Atsobakarren
elkartuko dira, han bukatuko
da koadrilen kalejira, bertan
bazkalduko dute eta ondoren,
aukeran dituzte, uretako jolasak
eta beraientzako herri kirolak.

Gainera haurrentzako par-
kea jarriko da igandetik
asteartera egunero: igande eta
asteartean Islan eta astelehe-
nean Andatzan. Ikuskizun eta
jaialdiak ere plaza hauetan
egingo dira arratsalde-ilun-
tzean, besteak beste, pirata
eta lumagorriren ikuskaria.

Herri kirolak
Herriko tradizio eta sustraiak
mantentzeari garrantzia ema-
ten dio Udalak Jesus Zaballos
udal ordezkariak adierazi due-
nez. Horrela bi herri kirol jaial-
di burutuko dira: umeentzat,
larunbat arratsaldean Atsoba-
karren eta igande eguerdian
Okendon bigarrena. Hemen
berrikuntza moduan bi neska
bikote elkarren artean lehian
arituko dira harri jasotzen.

Kirolak badauka lekua egi-
tarauan. Lau egunetan, Arran-
tza lehiaketa, Calva, Bola eta
Tokako txapelketak, goitibehe-
ren jaitsiera, herri kirolak, pilo-
ta partiduak,... izango dira.
Errekortadoreen erakustaldia
ere egingo da igandean,
19.00etan Atsobakarko zezen
plazan.

San Juan Eguna gaur 
San Pedro jaien atarian
❚ Zortzikoa eta soka dantza eskainiko dituzte Erketzeko dantzariek udaletxean eta Andatzan.
❚ San Pedrotako sorgin jaiak ostiralean hasiko dira. Festa ofizialak, aldiz, larunbatean.

2008ko San Pedroak, bezperan, larunbat eguerdian hasiko
dira ofizialki ohiko txupin, erraldoi, buruhandi eta txaran-
garen kalejira eta Pirotecnia Zaragozanaren tronadarekin.
Baina sorgin jaiek egun bat gehiago izango dute aurten,
jada ostiral gauean rock kontzertua eta DJen saioa izango
baita. Dena den tabernek ostiralean ordutegi normala
izango dute. Sorgin Jaien pregoia ostiralean arratsaldeko
6.30etan irakurriko da, txosnak irekiko dira eta handik
aurrera bost egunetako egitarau zabala burutuko da anbu-
lategi ondoko plazan bertan,  sorgin jaien gunean. 

Udaleko antolatzaileek esan dute jai giroa Lasarte-Oria
guztira zabaldu nahi dutela, batetik ikuskizunak toki

askotan jarriz eta bestetik kaleko ihardunak antolatuz.

Dantzariek Udaletxe aurrean dantzatuko dute aurrena. Gero suaren inguruan.

Tanborrada, txarangaren
joan etorriak, su-artifizialak,
sokamuturra, suzko zezena,
erraldoi eta  buruhandien
kalejirak, Txistulari edo dul-
tzaina joleen diana eta kaleji-
rak, ohiko giroa ez da faltako
egun hauetan. Bestalde, Jose
Solanori omenaldia egingo
zaio igande eguerdiko
12.15ean.

Ttakunen egitaraua
Egitarauko ekitaldi asko, herri-
ko elkarteek eurek antolatzen
dituzte udalaren laguntzarekin.
Esaterako Ttakun-ek jaietan
antolatutako ekitaldiekin bere
egitaraua kaleratu du. Ostiral
gauean Jam saioa izango da Jal-
gin herriko musikariekin
22.30ean, larunbatean, gazte-
txoen kalejira eta bazkaria, -
kalejira 1.30ean Islatik abiatuta
Atsobakarrera bertan bazkaltze-
ko- arratsaldean sorgin dantza
18:00etan aterako da Oriatik,
eta gauean zikiro afaria.

Igande arratsaldeko 6etan
sagardoa dastatzeko aukera
izango da Okendon, eta
gauean bertso saio gaueko
23:00etan: Andoni Egaña,
Maialen Lujanbio, Jesus Mari
Irazu, Amaia Agirre, Unai
Muñoa eta Patxi Etxeberria.
Beraz bertako eskolako hiru
bertsolari izango dira eta gai-
jartzailea ere etxekoa: Iñaki
Petxarroman. Egitaraua amai-
tzeko, astelehen gauean herri-
ko taldeen rock kontzertua
izango da Jalgin Bondi 22 eta
Aurka taldeekin.

Txosna gune alternatiboa
Sorgin jaien gunea anbulategi
ondoko plazan jarriko da.

Txosnen inguruan egitarau
ofizialean ez diren hainbat
ekintza burutuko dira. 

Ostirala, pijamen eguna
izango da, larunbata preso,
errefuxiatu eta iheslariena,
igandea koadrilena, astelehe-
na ajearena eta asteartea sor-
gin jaiarena. Hori iragartzen
du behintzat 2008ko sorgin
jaien egitarauak. 

Hainbat kontzertu eta
ikuskizun izango dira gune
honetan, ostiralean, jaiaren
bezperaren bezperan, Captain
Nemo, Afonia, Jonny Gerri-
welt & The Fucking Bastard.
Aitor eta Iñigo DJak; larunba-
tean Feos Pero Majos eta
Talde Sorpresa iragarri dituzte
esaterako; astelehenean Lau-
roba, Txato Plato eta Harlore
eta asteartean, Mari eta Aritz

Sound Sistem. Igandean koa-
drilen showa eta karaokea ira-
garri dute.

Bazkari eta afariak ere
egingo dira sorgin jaiaren
gunean. Larunbatean presoen
aldeko bazkaria eta gauean
zikiro afaria. Igandean, koa-
drilen afaria eta sardina jatea.

Aldarrikapenei tokia 
Jaietan, aldarrikapenek ere
izango dute lekua. Ostiralean
bertan, hilero azken ostira-
lean egiten den elkarretartzea
egingo du Udaletxe aurrean
Etxerat-ek, larunbatean, baz-
kaldu aurretik, 11.30 "presoe-
kin batera" kalejira txosnetatik
Udaletxera, 12.15eta abiatu-
ko da bertatik triki poteoa eta
13.30etan preso, errefuxiatu
eta iheslarien aldeko ekitaldia

burutuko da eta igandean
arratsaldeko 8etan indepen-
dentziaren aldeko manifestal-
dia. Ondoren sardina jatea.

Beste hainbat gauza ere
izango dira txosnetan, batuka-
da, pailazoak, bertso poteoa,
trikitilarien kalejirak, olinpia-
dak, danborrada herrikoia,
umeentzat jolasak, Oria Ibai-
ko jaitsiera, dantza garaiki-
dea, magia ikuskizuna,
erromeria eta abar. 

Blusa janzteko deia
Udaleko ordezkariek jaiei
begira proposamen batzuk
luzatu dituzte, batetik herrita-
rrei eskatu die jaietako blusa
janzteko. Bestetik jakinarazi
dute ferianteekin akordio bat
lortu dutela eta barrakatan
zaldiko maldiko eta beste
atrakzioetan prezioak ez dire-
la aurten garestituko. Udalak
ez die tasarik altxa eta tru-
kean atrakzio ezberdinen
jabeek ez dituzte hauen pre-
zioak igoko. Iaz bezala bi
euro balioko du txartel bakoi-
tzak eta, haurren egunean
euro bat. 

Bestalde, askotan kexatu
dira erabi l tzai leak jende
asko dabilenean moztu egi-
ten dutela denbora eta akor-
dioaren arabera,  i tzul i
bakoitzak gutxienez bi minu-
tu iraun beharko du. Prezio-
ak igo edo denbora
laburtzen badute, Udalak
zigortu egingo ditu atrakzio-
en jabeak. Beraz Udaleko
ordezkariek jakinarazi dute
horrelakoren bat gertatuz
gero,  jakinarazi  dezatela
Udaletxean, neurriak hartu
ahal izateko.•

EUSKAL HERRIKO
ESKOLARTEKO TXAPELKETA

Ana Labaka ondo
aritu zen bertsolari
gaztetxoen finalean

Ane Labaka, Lasarte-Oria-
ko bertsolari gazteak, maila
onean dagoela erakutsi zuen
larunbatean Altsasuko Burun-
da Frontoian jokatu zen ber-
tsolari gazteen Euskal Herriko
XX. txapelketan. Maila oso
ona izan zuen finalak oro har,
eta azkenean handien mailan,
15 eta 18 artekoen artean,
Miren Amuriza bizkaitarrak
jaso zuen txapela. Berrizkoa-
ren ondoren, bigarrena ere
neska eta bizkaitarra izan zen,
Jone Uria algortakoa. 

Finalean  nesken parte-
hartze altua eta erakutsi zuten
maila izan zen gauzarik
nabarmenenetakoa. 14 urtez
azpiko txikien mailan ere,
lehen biak neskak izan ziren,
Maialen Akizu 12 urteko urre-
txuarra eta Maddiane Txope-
rena, 14 urteko hendaiarra.

Ane onenen artean
Giro bikainean, ikusle askoren
aurrean kantatu zuten finalean
izan ziren bertsolari gaztetxo-
ek. Ane Labakari dagokionez,
ez zen Gipuzkoako finalean
bezain bikain aritu, baina
maila ona erakutsi zuen. Fina-
lean parte hartu zuten 12
lagunetik erdiek pasa zuten
galbahea, eta Anek lortu zuen
sei onenen artean izatea,
Ander Solozabal, Jone Uria,
Miren Amuriza, Ximun
Cazaubon eta Mattin Lukure-
kin batera. 

Aipagarria da Ane Labakak
haundian mailako finalean
lehen aldiz kantatzen zuen
bitartean, txapeldun eta txa-
peldunordeak azken aldiz
kantatu dutela aurten: 18 urte
beteta dituzte eta Bizkaiko
Txapelketa nagusia izango da
beren hurrengo erronka. Bi
bizkaitarrak oso ondo aritu
ziren kartzelako azken lan
horretan: puntuari erantzun
eta gai baten inguruan bertso
bi bota behar zituzten.

Finalean  lehen esan beza-
la parte hartzaileen artean
izan zen neska kopuru altua
izan zen aipagarri, txikien
mailan hamalautik bederatzi
izan ziren neskak. Azken
urteotan bertso eskoletan
nabarmen ugaritu da nesken
kopurua eta eskolartekoan
argi ikusi zen hori. Baina ez
da bakarrik parte hartze altua,
baina daukaten maila ere
nabarmentzekoa da. 

Ane Labakak ikasturte
amaierako bidaitik egun bat
lehenago bueltatu behar izan
du finalean parte hartzeko,
baina sari bikaina jaso ere bai.
Bost egun pasako ditu irailan
Hueskan finalean parte hartu
duten beste 11 lagunekin.

Anbulategi ondoko Txosnen gunean
egitarau ofizialean ez diren hainbat

ekitaldi burutuko dira egunero.

Txarangak lehen egunetik azken egunera girotuko ditu Lasarte-Oriako kaleak.

Sorgin Jaien aurkezpena egin zuten ostiralean.



Helena FERRERAS

Aurtengo ikasturtea bukatu da
eta herriko haurrak udako
oporretan daude dagoeneko.
Kurtsoa ondo bukatzeko
Sasoeta-Zumaburu eta Landa-
berrikoek jaialdi bana egin
zuten . Landaberrikoek ekai-
naren 7an ikastolan pasa
zuten eguna eta Sasoetakoak
aldiz, kalera atera ziren San
Ferminak ospatzera. Haurrek,
gurasoek eta irakasleek jantzi
zituzte alpargatak, alkandora
zuria eta zapi gorria.

San Ferminak Lasarte-Orian
Larunbatean herria txuri eta
gorriz jantzitako umeez bete
zen asko eta asko harrituta
geratuko ziren San Ferminak
aurreratu ote zirelakoan edo.
Sasoeta eskolako haurrek,
gurasoek eta irakasleek jaialdi
polita antolatu zuten eguna
ondo pasatzeko. Goizeko
9:00etan Krosa egin zuten eta
ondoren jokoak jolaslekuan,
11:15 aldera entzierro txikia
lehenengo eta bigarren maila-
koentzat eta bukatutakoan
entzierro handia Jalgitik Saso-
etara hiru, lau, bost eta seiga-
rren mailakoentzat. Korrika
pixka bat egin eta gero

hamaiketakoa egin zuten
dantzarako indarberritzeko.
12:15etan ikasle, guraso eta
irakasleek ingurutxoa dantza-
tu zuten jolaslekuan eta buka-
tutakoan berriro korrika
egitera baina oraingoan
buruhandien aurrean. Jaialdia
"pobre de mi"-a abestuz
bukatu zuten talo artean.

Aste osoan jarduerak
Pasaden aste honetan zehar
euskal astea ospatu dute
Sasoeta-Zumaburukoek. Tai-
lerrak eta jokoak, antzerkia
eta irteerak zituzten antolatu-
ta, horrela edonori gustatuko
zaio eskolara joatea!

Asteartean Hipo eta
Tomax pailazoek umeak alai-
tu zituzten, benetan emanaldi
arrakastatsua izan zen eskaini
zutena eta jende asko bildu
zen inguruan ikustera.

Irteerak Senda Vivara,
Pasaiara, Lasarte-Oria inguru-
ra eta mini golfera egin dituz-
te horrela klaseko azken astea
lagun artean eta gauza des-
berdinak egiten bukatzeko.
Ostiral goizean San Juan sua
ospatu zuten datorren kurtso-
ra arte agurtu baino lehen.
Ziur ikasleek uda osorako
gordeko dutela zapore ona.•

Okendo ingururako plangintza
berezia onartu du Udalak

❚ Plataformak, EAk, EAJk eta EAEk aurkako botoa eman zuten udal
batzarrean, etxebizitza eta hirigintza politika desegokia salatuz.
❚ Zenbait udal lanposturen hizkuntza eskakizun eta derrigortasun
datak malgutzea erabaki zuen PSE-EEk bere gehiengoari esker.

Lasarte-Orian
San Ferminak

ekainaren 14ean

Jon ALTUNA

Etxebizitza eta euskara izan
dira berriro Udal batzarreko
gai. Ostiralean, batetik, Oken-
do inguruko proiektuaren
lehen onarpena egin zen, bes-
teak beste Udaletxe berria,
Brigidarren komentuaren
aldaketak eta etxebizitzen
eraikuntza aurreikusten ditue-
na eta, bestetik, zenbait udal
lanpostuk aurre ikusita zituz-
ten hizkuntza eskakizun eta
derrigortasun datak atzeratzea
erabaki. Bi gaiek Plataforma,
EAJ-PNV, EA eta EAE-ANVko
ordezkarien aurkako botua
jaso zuten, PSE-EEkoen alde-
koa, PPko zinegotzia ez zen
bilkuran izan eta EB-Berdeak
taldeko Ricardo Ortegak,
Okendoko egitasmoaren alde
egin zuen baina hizkuntz
eskakizunen botazioan ez
zuen parte hartu. 

Okendo inguru eraberritze-
ko Plan Berezia behin betiko
onartu zuten ostiraleko Udal
Batzarrean PSE-EE eta EBko
zinegotziek. Ana Urtsuegiak
bere alderdiaren hauteskun-
deetako programan zegoen
puntu honen onarpena nabar-
mendu zuen: “Udaletxe berria
eraikiko da, espazio berdeak
izango ditu eta Brigidarren
etxea berrituko da, guztia Jaur-
laritzako Ondare saileko arki-
tektuaren txosten eta
proposamenak errespetatuz”.
Gainera, EAJ, EA, EAE eta Pla-
taformako ordezkarien jarrera
ozen kritikatu zuen alkateak.
Gezurra esatea leporatu zien,
bere ustez ez delako egia etxe-
bizitza pribatuak lehenesten
dituztela babestuen aurrean.
"Aurreko plenoan onartu
genuen Loidi Barrenen Babes
Ofizialeko 100 etxe eraikitzeko
egitasmoa eta espero dugu
uztailean Jaurlaritzak Kotxeras-
en etxebizitza gehiago egite-
koa onartzea" esan zuen
Urchuegiak.

Oposizioko alderdiek bat
egin zuten kritiketan. Platafor-
mako ordezkaria Ana Isabel
Prieton hitzegin zuen hasteko,
zera kritikatuz: 16 alturako
"mamua" eraikiko dela eta
herritarren iritzia jaso behar
litzatekela gehienen ustez
"astakeria" delako: "Pena da
egitasmo interesgarria izan
zitekeena era honetan zapuz-
tea. Etxebizitza eta denda

berriak, pasealeku, inguru
berde eta plazarekin herrian
integratu zitezkeen baina beste
irudi bat geratuko da, 16 pisu-
tako monstruoa. Urrutitik ikusi-
ko da eta denori gogoraraziko
digu zeinena izan zen zentru-
gabekeria hori egiteko ideia"
esan zuen Prieto zinegotziak. 

EAJko Estitxu Alkortak,
aldiz, ez du uste hor hainbeste
etxebizitza eraiki beharrik
dagoenik eta etxebizitza priba-
tuei lehentasuna ematen zaiela
salatu zuen, kotxerasko babes
ofizialeko etxebizitzen egitas-
moa aipatuz.

EAEko Joxe Goikoetxeak
oro har bat egin zuen aurreko
bien salaketarekin eta botoa
aurka emango zutela jakinara-
zi, Udal Gobernuak etxegintza
politika desegokia duelako. 

Hizkuntz eskakizunak
Bestalde,PSE-EEko zinego-
tziak bakarrik geratu ziren
zenbait udal lanposturen hiz-
kuntza eskakizunak malgutze-
ko proposamenean. Euskara
batzordeko buru den Ricardo
Ortega EBko ordezkaria bera
ere abstenitu egin zen. Beraz,
zenbait lanpostu berri eta huts
betetzeko aurki egingo diren
deialdietan ez dira euskara
zerbitzuak proposatutako
datak beteko. Aurretik ezarrita
zeuden hizkuntz eskakizunak
aldatu egingo dira. Oposizio-
ko alderdiek gogor salatu
zuten Udal Gobernuaren
jarrera hiru udaltzainen, obre-
tako arduradunaren, bi mar-
golari eta beste bi igeltseroren
derrigortasun data 2012
bukaerara atzeratu delako.

Oposizioaren ustez, Euska-
ra departamentuaren txostenei
ez zaie kasurik egin erabaki
hau hartzerakoan. Denak
egoki ikusten zuten Udal tekni-
karien proposamena eta ez
zuten hori aldatzeko arrazoirik
ikusten. Are gehiago, EAJko
Estitxu Alkortak nabarmendu
zuen ez dela arrazoitu aldake-
ta, eta 1997ko legea urratzen
denez, gobernuak aldaketaren
arrazoiak azaltzen ez baditu
agian legalki joko dutela era-
bakiaren aurka. EAEko Txanpi
Baztarrikak salatu zuen euska-
raren inguruan plangintza pon-
poxoak onartzen dituela
Udalak baina ez daudela herri-
tarrei begira: txostenak eska-
tzen zaizkie teknikariei baina
gero kasurik egin ez. Bere
ustez, hobe da helburu xumea-
goak dituzten egitasmoak onar-
tzea, baina gero betetzeko.
"Eskatzen dizuet ausartak izate-
ko, eta ez beti besteen lana
oztopatzen ibili".

Ana Urchuegia defenditu
zen Euskara teknikarien txoste-
nak lotesleak ez direla esanaz,
hau da, udal ordezkariak infor-
matzeko balio dutela, beste
bete beharrik gabe. Beraz gero,
libre direla nahi dutena eraba-
kitzeko, teknikarien iritziaren
aurkakoa bada ere. 

Alkatearen ustez, garrantzi-
tsuagoa da herritan guztiei
aukera berdina ematea, hau da
ez dadila inor lanpostu horie-
tan lehiatzeko aukeratik kanpo
izan, eta behin lanpostua esku-
ratuta denbora emango zaie
oraindik euskaldundu gabe
dauden pertsona horiei hizkun-
tza eskakizuna bete dezaten.•

❚ Sasoeta-Zumaburukoek herria
txuri gorriz jantzi zuten larunbatean

Goian entzierrorako prestatzen eta behean Hipo eta Tomax pailazoak.

Itziar CARRASCO

Nola eman zenuen tenisetik
txirrindularitzarako pausoa?
Duela hiru denboraldi hasi
nintzen txirr indulari tza
mundu honetan. Egia esan,
telebistatik asko jarraitzen
nituen lasterketak eta
agian, horrek animatu nin-
duen. Gainera,  taldean
lagun bat dut, Josu Alkorta,
berarekin sartu nintzen tal-
dean. Geroztik, hirugarren
denboraldia dut hau eta
oso gustura nabil taldean.
Aurretik tenisa egiten nuen
eta behin edo behin aitare-
kin ateratzen nintzen bizi-
kletan ibiltzera, baina inoiz
ez nau hainbeste erakarri
txirrindularitzak.

Gipuzkoako txapelketarekin
amaitu al duzue denboraldia?
Ez inondik inora. Azaroan
ekiten diogu denboraldiari
belodromoan, buelta eta
buelta. Hamar jardunaldie-
tako txapelketa izaten dugu,
beraz astero lasterketa bat.
Hori bukatu eta gero izaten
ditugu hiru bat aste deskan-
tsatzeko eta gero, martxoan,
errepideko denboraldiarekin
hasten gara. Denboraldia
luzea eta gogorra egiten da,
deskantsatzeko denbora
gutxi eta udan ere tope ibil-
tzen gara.

Pistatik errepidera aldaketa
handia al dago?
Jende askok besterik uste
badu ere, pista errepidea
baino askoz ere segurua-
goa da. Eroriez gero, asko
jota gorputza urratu deza-
kezu,  baina errepidean

erori eta auto batek harra-
patzen bazaitu askoz ere
okerragoa da. Segurtasun
aldetik, seguruago senti-
tzen naiz pistan.

Bestalde, jendeak pentsa-
tu dezake pista monotonoa-
goa dela, bueltak eta bueltak
eman besterik ez dugulako
egiten, baina behin karreran
sartuta zaudela asko disfru-
tatzen duzu. Agian, errepi-
dean aldapak direla edo ez
direla, gehiago sufritzen da.
Pistan potentzia eta explosi-
bidadea lantzen da, askoz
ere indar gehiago behar iza-
ten da.

Pistan aritzeak errepiderako
prestatzen zaitu, ezta?
Bai, tropelan joaten, beste
txirrindulariekin kontaktua
edukitzen, gorputza sartzen,
gurpila hartzen eta oreka
mantentzen ikasten duzu.
Polita da.

Beasainen nola ikusi zenuen
zure burua?
Ez dakit intuizioa edo zer
izan zen, baina ihesaldian
sartzea lortu nuen. Zorte
pittin batekin agian, baina
momentu onean aurki tu
nintzen, erasoa jo eta ihe-
saldian sartzea lortu nuen.
Ez dakit zein puntutaraino
forman egongo naizen,
baina ez nago gaizki. 
Gainera, duela gutxi lesioa
eduki dut,  eskumuturra
pitzatu nuen eta errekupe-
ratzen ari naizenaren seina-
le izan daiteke. 
Ondo senti tu nintzen,
baino aldapa goran orain-
dik asko sufritzen dut esku-
muturraren kontuarekin.

Bestela oso gustura sentitu
nintzen. Egia da ere, ez
nuela hain ondo ibiltzea
espero.

Txirrindularitza tenisa baino
gogorragoa al da?
Sakrifizio aldetik agian bai.
Beno, goi mailan ibiltzeko
kirol guztiak oso gogorrak
dira, baino betidanik esan
da, ezin denean ekinez lor-
tzen dela nahi duzuna.
Azkenean, zure buruari jar-
tzen diozun erronka, gauza
asko baztertuz lor daiteke.

Nola uztartzen dituzu ikaske-
tak, kirola eta lagunak?
Zorte handia daukat lagun
zoragarriak dauzkatelako eta
ikasketetan ere ez dut arazo-
rik. Denbora antolatzen jaki-
ten dut eta azkenean denean
nahiko txukun moldatzen
naizela uste dut. Agian
nabarmendu gabe, baino
nahiko txukun ibiltzen naiz.
Uste dut, denbora ondo
antolatzen jakiten duenak
guztirako denbora soberan
izaten duela. Hori bai, gogo-
ak jartzen badituzu eta zuk

nahi duzun horrengatik
borroka egiten baduzu uste
dut emaitzak iristen direla.

Udan oporrak hartzeko beta-
rik izango al duzu?
Abuztu hasieran agian jube-
nilekin lasterketaren bat
korrituko dugu, baina segu-
ruenik oporrak hartuko ditu-
gu. Orduan, lasai egoteko
beta edukiko dugu eta egu-
raldi ona aprobetxatuz ea
osabarekin kostaldean ziklo-
turismo pixka bat egiten
dudan.•

“Erasoa jo eta ihesaldian sartzea lortu
nuen Beasaingo lasterketan”

Jon Altuna txirrindularia, ez gure kazetaria, aurreko astebu-
ruan Gipuzkoako Txapelketan, kadete mailan, hirugarren
sailkatu zen Beasainen. Duela hiru urte Donostiberri AEG
taldean hasi zen eta egun, taldea ia berdina izan arren, Azpi-
ru-Ugarte deitzen da taldea, azken hau babesle lanetan hasi
denetik. Txirrindulari lasarteoriatarrarekin aritu gara hitz
egiten, txirrindularitzarekin duen esperientzia ezagutu
nahian.

Jon Altuna lasarteoriatarra Beasaingo lasterketan aldapa gora.



Egunero
Erakusketa
JOSE MANUEL MONGE margola-
riaren ikasleen lanak egongo
dira erakusketa aretoan ikusgai
astelehenetik ostiralera.
Manuel Lekuona kulturetxean,
18:00etatik 21:00ak arte.

Erakusketa
AMARAUN JAIALDIAN, Jalgune
Elkarteko kideek ateratako
argazkiak izango dira ikusgai.
Jalgi kafe-antzokian, egun
osoan

Ostirala, 27
Kontzertua
JAM SESIOA herriko musikariek
gidatuta. Estilo asko jorratuko
dira denboraldiko azken jam
sesio honetan. Jalgi kafe-
antzokian, 22:30ean.

Antzerkia
EL ENFERMO IMAGINARIO antzez-
lana Lan eta Lan elkarteak
eskainita. Manuel Lekuona
kulturetxean, 19:30ean.
GAZTELANIAZ.

Astelehena, 30
Kontzertua
AURKA ETA BONDI 22, Lasarte-
Oriako taldeen kontzertua;
Punk Rock. Jalgi kafe-antzo-
kian, 22:30ean.

Odola ateratzeak
Herriko jaiak direla eta, odol
ateratzeak hilaren 23an egin-
go dituzte Osasun Zentroan
arratsaldeko 18:30etik
21:00etara. Anima zaitezte,
odola ordezkaezina da eta
odol falta dago!

Zikiro afariko txartelak salgai
San Pedro jaietan urtero Tta-
kun Kultur Elkarteak antola-
tzen duen Zikiro afarirako
txartelak salgai daudela jaki-
narazi dute. Eskuratu nahi
dituenak, Jalgin eta Ttakunen
bertan ditu salgai 18 eurotan.

Glotodidaktika ikastaroa
Euskara irakaslea izan nahi
dutenentzat, Antiguako AEK
euskaltegian glotodidaktika
ikastaroa antolatu dute. Eus-
kara irakasteko oinarrizko
prestakuntza emango da ekai-
naren 30etik uztailaren 24ra
bitartean. Informazio gehiago
943327172 telefonoan. Ikas-
taroan aprobetxamendu ona
izanez gero, eta homologa-

ziorako baldintzak betez
gero,  AEKren lan poltsan iza-
teko aukera izango duzu.

Larrain dantza ikasteko
saioak
Herriko festak aitzaki hartuta,
Xiberuko zenbait polka, eta
Larrain dantza ikasteko saioak
antolatu dira. Edonork hartu
dezake parte ekimen honetan.
Entsaioak Erketzen lokalean
egingo dira, ekainak 27an.
Izen emateak Ttakunen (943
371448).

Sorgin dantzaren 
entseguak hasi dira
San Pedro jaietako Sorgin
dantzako desfilea prestatzeko
asmoz, ekainaren 3an hasita
astearte eta ostegunero entse-
guak egingo dira Landaberri
BHI ikastolan arratsaldeko
20:00etatik 21:00ak bitartean.
Komenigarria da ekitaldian
parte hartu nahi duzuenok
entseguetara joatea. Beraz,
aurreko urteetan parte hartu
baduzue ere, eta Sorgin dan-

tza ongi dantzatzen baduzue
ere, antolatzaileek entsegueta-
ra joatea eskatu nahi dizuete.

Udalekuen zerrendak
Udalak 2008ko udalekuetara-
ko behin behineko zerrenda
onartu du dagoeneko, itxaron
zerrendarekin eta onartuak
izan ez direnen listarekin
batera. Informazioa jendau-
rrean egongo da ekainaren 10
eta 25 bitartean, Udaleko ira-
garki taulan. Epe horren
barne, interesa duten guztiek
beren alegazioak egin ahal
izango dituzte. Alegaziorik
aurkezten ez bada, zerrenda
behin betiko izatera pasako
da. Bestalde, asteazkenean,
ekainak 18, gurasoentzako
bilera izango da 12.00etan
Villa Mirentxun.

agenda

Oharrak

Oharrak jartzeko:

Tel.: 943 366858
txintxarri@ttakun.com
Geltoki kalea 4, behea

Udako solstizioko Soka-dantza

San Joaneko zortzikoa dantzatuko dute Erketz Euskal Dan-
tzari Taldekoek gaur udaletxearen aurrean 21:30ak aldera.
Ondoren, Soka-dantza Andatza plazan, eta amaitzeko San
Joan Sua piztuko dute. 

EKAINAREN 23AN

21:30ETIK AURRERA

Parodiako aktore eta
parte-hartzaileei deialdia
Dagoeneko antolatzaileak
buru-belarri dabiltza Sana
Anako parodiaren antola-
ketan eta deialdia luzatu
nahi diete bertan parte
hartu nahi duten herritar
guztiei. Hitzordua hilaren
25ean, Gazte Bilgunean
(Iñigo Loiola 6) da arratsal-
deko 19:00etan.

Ostiralero programa!

FMko 105,5 ean izango gaituzue osti-
ralero 9:45etik 11:45era.
Gurekin ondo pasatuko duzuelakoan,
ostiralera arte!

Esazu irratiko programazioaLiburutegiko ordutegia
Astelehenetik ostiralera, 10:00etatik

13:00etara eta 17:00etatik
21:00etara

Larunbatetan 09:30etik 13:00etara

Manuel Lekuona kulturetxea • Geltoki kalea 18 • Tel.: 943 376181

Eskerrik asko

Gipuzkoako Alkoholiko
Anonimoen elkar te t ik ,
eskutitz honen bitartez,
hain berezia izan zen 73.
urteurreneko ospakizu-
nean gurekin egon ziren
pertsona guztiak eskertu
nahi ditugu, eta bereziki,
agintariak; gure lanari,
hau da, sufritzen jarrai-
tzen duten alkoholikoei
gure mezua helarazteari,
euren aisialdiari denbora
kenduaz, babesa eta ani-
mua per tsonalki  eman
ziotelako.

Eskerrik asko beraz,
Arartekoari, Iñigo Lamar-
ca, Jaurlaritzako Droga-
m e n p e k o t a s u n e k o
Zuzendariar i ,  Carmen
Vicioso, Gipuzkoako Foru
Aldundiko Aholkulariari,
Fel ix  Arr ie ta,  Ospi tale
kanpoko Gipuzkoako
Buruko Osasuneko
Zuzendariar i ,  Alvaro
Iruín,  Tolosa,  Orio eta
Beasaingo Udal Zerbitzu
Sozialetako lehendaka-
riei, Joxe Agustin Arrieta,
Santiago Zaldua eta Malu
Valles.

Eskerrak ere, Al-Anon
alkoholikoen senideen
elkarteko kideei, konferen-
tzian parte hartu zutelako.
Eskerrak Viky Pizarrori,
hitzaldia aurkeztu eta
moderatu zuelako. Gipuz-
koa eta Nafarroako AAeko
kide guztiei euren presen-
tziarekin babesa eskaini
zigutelako.

Azkenik, eskerrik asko
komunikabide guztiei -
prentsa idatzia, irratia eta
telebista- ekimen honen
berri eman dutelako.
Komunikabide hauen bitar-
tez, alkoholismo aktiboa-
ren infernutik ateratzeko
irtenbide bat badagoela ez
dakitenengana iritsi ahal
gaitezkelako.

Mila esker, guztioi.
Agur bat.

Gipuzkoako Alkoholiko
Anonimoak

Eskutitzak

San Pedro jaiak dagoeneko
gainean ditugu, ostiralean
Sorgin Jaien gunean botako
dute txupinazioa eta udale-
txean larunbat eguerdian. Eta
jaiak hurbiltzen doazen hei-
nean, eta hauei ongi-etorria
emateko eta badatoztela ira-
gartzeko, herriko zenbait tal-
dek urtero emanaldi berezia
prestatzen dute jaiak hasi
aurretik eskaintzeko. Asteburu
honetan Alboka eta Alboka
Txiki abesbatzek eta Erketz
Dantzari Taldeak euren ema-
naldi bereziak eskaini dituzte.

Kontzertua Brijitatarren
komentuan
Ostiralean Alboka abesba-
tzak eta Alboka Txikik San
Pedrotako kontzertua eskaini
zuten 20:30ean Brijitarren
komentuan. Kurtsoari amaie-
ra eman zioten emanaldi
honekin. Txikiak Donostiako
Txepetxa abesbatzarekin
batera aritu ziren eta urte
osoan ikasi dutena utzi zuten
agerian. Gaztetxoenek tal-
dean lan egiten ikasi dute,
atera diren emaitza onak
denen lanagatik izan direla
eta gainera musikaz disfruta-
tu dute.

Helduen taldeak aurten-
goan folklorean oinarritutako

emanaldia egin zuen ,bai
euskal herr ikoa eta baita
urrutiago dauden Norbegia
eta Hego Afrikakoa ere. Kon-
tzertu polita izan zen Cristi-
na Perez Abreu eta Montse
LaTorrek zuzendutakoa, ez
ziren faltatu erlijio abestiak
eta urte osoan lan egin dute-
la erakutsi zuten. Hasiera
berezi egin zuten eta publi-
koaren inguruan abestu
zituzten lehenengo bi kan-
tuak. Aurten kontzertu eta
ekitaldi desberdinak antolatu
dituzte eta gainera ekitaldi
berezia egin zuten Tirr i
Tarra-rekin batera ekainaren
14ean. Kurtsoaren balorazio
ona egin dute, datorren irai-
lean elkartuko dira berriro
lanean jarraitzeko eta Lasar-
te-Orian kontzertuak ematen
jarraitzeko.

Dantza emanaldi berezia
Autengo Erketzen emanaldia
dantza emanaldi bat baino
gehiago izan da. Antolatzai-
leek nahia zen ikusleari eus-
kal dantzak ulertzeko gakoa
eskaintzea, dantzen sakoneko
esanahia ezagutzera ematea,
gorderik duten mezua atera-
tzea, eta lortu ere, lortu dute.
Ikusle bat baino gehiago
harrituta geratuko zen ikus-
entzunezkoen bidez lagundu-
ta jakin zutenean dantza
bakoitzaren teoriaren berri.

Bi orduz luzatu zen ema-
naldiari hasiera dantzari txi-
kiek eman zioten Agurrarekin
eta jarraitu Esku-dantzarekin.
Dantza eta dantza artean
azalpenekin osaturiko bideo
emanaldi txikiak txertatu
zituzten dantzen azalpenak
emanez.

Helduen besteak beste,
Sorgin Dantza, Ezpata Dan-
tza, Otxagi eta Maskarada
eskaini zituzten. Azken bi
hauek oso txalotuak izan
ziren.

Oso polita izan zen ere,
Sardiñerak dantza; txikienak
hasi ziren dantzatzen, gero
helduei lekua egin zieten eta
denek batera dantzatzen
bukatu zuten.

Emanaldi ederra, beraz,
Erketzeko dantzari heldu eta
txikiek eskaini zutena. •

Asteburuko albistea

Herriko taldeen eskutik
abestiak eta dantza

San Pedro jaien aurretik
Alboka eta Alboka Txiki abesbatzek ostiralean
egin zuten emanaldia eta Erketzek igandean

Txikienek ere emanaldi ederrak eskaini dituzte.

Urtero bi talde
hauek emanaldi
bereziak
prestatzen
dituzte, eta
aurten ere ez dira
gutxiago izan

Alboka abesbatzak emanaldi bikaina eskaini zuen ostiralean. Erketzekoek eskainitako Maskarada dantzak txalo zaparrada ederra jaso zuen.


